
EUSKARAN ADOS! MAHAIA

AKTA

EGUNA [ 2025-09-29 |
ORDUA | 18:00 |
TOKIA | UDALETXEKO BATZAR ARETOAN |

PARTAIDEAK | Zubimusu lkastolako ordezkaria

Galtzaundi Tolosaldeko euskaltzaleen elkarteko ordezkaria
UEMAko ordezkaria

Galtzaundikidea

Euskara zinegotzia

Euskara teknikaria

*OHARRA: Akta publikoa izango denez, datuen babesagatik, ez dira
izen-abizenak jarriko.

AZTERTUTAKO GAIAK

1. AURREKO BILERAN JASOTAKO AKTAREN ONARPENA

Akta aho batez onartu da.

2. MERKATARITZA LANKETA

Galtzaundiko ordezkariak adierazi duenez, ohiko bisitak uztailean egin ziren. Bisita
horietan Bertatik bertara materiala ere banatu zen eta Santio festen gertutasuna
aprobetxatu zen beste zenbait kartel festei begira ere egiteko.

Lan unibertsoan jaitsiera nabarmena izan da azken urteetan: 2019an 119 saltoki
baziren, orain, 97 izan dira. Kontuan hartu behar da gainera, saltoki askotan pertsona
bat edo bi daudela gehienez lanean.

Saltokietako arduradunen %62a euskalduna da eta %5a ia-euskalduna. Txikizkako
saltokietan azken urteetan 15 puntu egin du behera euskararen ezagutzak, zerbitzu
saltokietan mantendu egin da, eta ostalaritzan 50 puntu egin du behera. Ostalaritzan
%33a da euskalduna. Hala ere, euskaraz zerbitzua eskaintzen dutenak, %66 dira.
Horrek esan nahi du establezimendu horretan badagoela norbait euskaraz ulertzen
duena, baina hori besterik ez. Hala ere, Villabona ez da kasu isolatua, beste herrietan
beste hainbeste gertatzen da.

Bestalde, kartelen eskaera egin duten saltokiak 26 izan dira, guztira, 250 baino kartel
gehiago eskatu dira, eta hori kontuan hartu gabe udalean zuzenean eskatzen
dituztenak.

Udazkenean okindegiei begirako kanpaina egingo da. Azaroaren 17tik 23ra banatuko
dira okindegietan zozketarako txartelak. Okindegi bakoitzak bi ogi barra zozketatuko
ditu egunero. Galtzaundiko ordezkaria harremanetan jarriko da okindegietako
arduradunekin kanpainari hasiera emateko.

3. HIZKUNTZA ERREFORTZU SAIOAK

Hizkuntza errefortzuko saioei dagokienez, ikastetxeen beharrak identifikatu beharko
ditugu eskaintza bat egin ahal izateko. Beharra baldin badago, eta uste dugu egongo
dela hemendik aurrera, lizitazioa ateratzea izango da onena. Tolosaldea Garatzenek
Gazteak ongi etorri programarako erabilitako oinarriak azter ditzakegu, guretzat ere
baliagarriak izan baitaitezke. Hala ere, pleguetan betekizunak ondo zehaztu beharko
direla aipatu da, gero ezusterik ez izateko.

Etorri ez diren ikastetxeetako ordezkariekin harremanetan jarriko da euskara
teknikaria euren beharrak ezagutzeko, eta, bide batez, bileretan parte hartzeko
gonbitea luzatzeko.

4. |KASTURTEKO EGITASMOAK

Urtero bezala ikasturte hastearekin batera zenbait programa jarri dira martxan herriko
ikastetxeetan.

Gu ere bertsotan egitasmoa lehen hezkuntzako 4., 5., eta 6. mailan lantzen duten
bertsolaritzari buruzko programa da. lkastetxe bakoitzak, Fleming zein Zubimusu, maila
desberdinetan egiten du, eurek horrela erabakita.

Idazleak ikastetxeetan ikastetxeei egiten zaien beste eskaintza da. lkastetxe bakoitzari
idazle baten bisita ordaintzen die Udalak. lkastetxeek erabakitzen dute zein idazle
ekarri eta zein mailatarako nahi duten saioa.

Tinkoren zinema euskaraz programa haur eta lehen hezkuntzan eskaintzen den
programa da. Udalak ziklo bakoitzari euskarazko pelikula bat ikusteko aukera
eskaintzen die herriko ikastetxeei eskola orduetan. Programa hau ere martxan dago.

5. EUSKALDUNTZEA-ALFABETATZE IKASTAROAK

Euskalduntze-alfabetatze matrikulazio epea amaituta, B2 altua-C1 mailako talde bat
osatu da Villabonan. Datorren ostegunean hasiko dira Gaztelekuan.

Biztanle kopurua aintzat hartuta ezartzen ditu HABEk ikasleen ratioak, eta Amasa-
Villabonan, bost mila biztanletik gora, 7 ikasle behar dira. Askotan oso zaila da kopuru
horretara iristea talde homogeneoa osatzeko.

6. MINTZALAGUNA EGITASMOA

Mintzalaguna egitasmoa ere martxan jarri da dagoeneko. Aurreko urtean lau talde
aritu ziren astero ordubetez biltzen euskara praktikatzeko. Ea aurten, horiez gain,
beste talderen bat osatzen den.

7. AIZTONDON HIKA BULTZATZEKO PROPOSAMENA

Badihardugu Euskara Elkartekoek bidali zuten Aiztondon hika bultzatzeko
proposamena eta aurrekontua. Hala ere, Aiztondoko herriei bidali ahal izateko,
liburuxka argitaratzeak zein aurrekontu izan dezakeen jakin nahiko genuke. Dagoeneko
galdetu die euskara teknikariak Badihardugu elkartekoei. Hori dugunean, ahalik eta
azkarren, herri bakoitzak egitasmoa aurrera eramateko zenbat jarri beharko lukeen
kalkulatu (biztanle kopurua kontuan hartuz, adibidez) eta beste herrietara bidaliko da
proposamena urriaren bukaerarako.

Aiztondoko hikako formak biltzen ari den Galtzaundikideak adierazi duenez, bildutako
formen artean zein aukeratu erabakitzeko irizpide bat aukeratu behar da, forma
bakarra erabiltzeko. Irizpide hori zein izango den erabakitzea da askotan gehien
kostatzen dena. Azkoitiko eredua jarraitzen ari dela gaineratu du, eta oraindik denbora
beharko duela lana amaitzeko.

8. 2026KO KALE NEURKETA

Soziolinguistika Klusterrak bidali du 2026an kalean hizkuntzen erabilera neurtzeko
ikerketaren proposamena. Bi ikerketa mota eskaintzen ditu: oinarrizkoa edo sakona.
Bakoitzak zein aurrekontu izango duen aurkezteko eskatu dio euskara teknikariak,
aurrekontuan zehaztu ahal izateko. Kontuan hartu behar da landa-lana 2026ko
udazkenean egingo bada ere, datuak udaletan 2027ko udan izango genituzkeela, eta
herrietan aurkezpenak, iraila-abendua bitarte.

Tolosaldeko beste herrietan, gehienetan, UEMAk eta Galtzaundik egingo dute
neurketa. Tolosaldeko Euskara Teknikarien mahaian hitz egingo dugu gaiaz.

9. NORBERAK LEKARKEENA

- Euskara zinegotziak Euskararen Nazioarteko Egunari begira, Galtzaundik
azkeneko urteetan bezala plantea dezakeen ekintza ludikoaz gain, herri mailan
euskara gai zentraltzat hartuta egun bat antolatu litekeela aipatu du. Aurre
lanketa eskatzen du, baina zerbait egin liteke. Hurrengo Euskaran Ados!
mahaian jorratuko da gaia.

- UEMAko ordezkariak adierazi duenez Arnasetik bideo laburren lehiaketari
buruzko informazioa ikastetxeetara bidali da. Horrez gain, kartelak ere ekarri
ditu. Laugarren edizioa izango da honakoa.

- Galtzaundiko ordezkariak aipatu du 2024an egin zuten Bota erantzuna
lehiaketa berriz antolatu nahi dutela 2026an. Finala berriz ere Gurea antzokian
izatea gustatuko litzaieke.

- 2025ean gazteen kultur kontsumoari buruzko ikerketa burutu du Galtzaundik
batxilergoko ikasleen artean. Hurrengo Euskaran Ados! mahaiko bileran
aurkeztuko ditu datuak.

- IRaki lurrebasok egindako koaderno demolinguistikoa ere aurkeztuko du
hurrengo bileran UEMAko ordezkariak.

10. HURRENGO BILERAREN DATA ZEHAZTU

Euskaran Ados! mahaiaren hurrengo bilera 2025eko urriaren 27an izango da,
arratsaldeko 18:00etan, udaletxeko batzar aretoan.

Eta besterik gabe, bilera bukatutzat eman da.



